
WAT SUID-AFRIKAANSE SAKEMANNE DINK
Opgestel deur Prof. R.R. Tusenius
Nagraadse Bestuurskool,
Universiteit van Stellenbosch
Die Nagraadse Bestuurskool van die Universiteit van
Stellenbosch het 'n weeklange Verandering-Orientasie
en Beplanningseminaar in Durban gehou aan die einde
van Mei 1975.
Die seminaar is bygewoon deur senior verteen-
woordigers — blankes, Bantoes en Indiers — van groot
en klein sakeondernemings, die publieke sektor en
ook van die tuislande.
Die sprekers het ingesluit top staatsamptenare en
sakemanne — blank, Bantoe en Indier. Die be-
sprekings het die nasionale en internasionale sake-
terrein gedek asook interne maatskappyprobleme
soos inflasie rekeningkunde, die opleiding van werk-
nemers, begroting en begrotingskontrole. Die
besprekings was openhartig, soekend, deurdringend
en opreg.
Wat die Suid-Afrikaanse ekonomie betref is daar tot
die volgende gevolgtrekkings gekom:

1. Die beoogde struktuur en funksionering van ons
sisteem van vrye kapitalistiese onderneming
moet duideliker bepaal en gedefinieer word.
Sonder duidelike doelwitte en doelstellings in
hierdie opsig sal Suid-Afrika aanhou beweeg in
die rigting van ekonomiese sosialisme.

2. As Suid-Afrika sy vermoe wil verbeter om sy
ekonomiese probleme (plaaslik en "ingevoer")
die hoof te bied en die verwesenliking van sy
groot ekonomiese potensiaal te maksimaliseer,
moet sy nasionale beplanning en koordinerende
masjinerie versterk en vaartbelyn word. Ook
moet aan die staat meer rigtinggewende
ekonomiese bestuursmag gegee word.

3. Die opmerkings onder 1 en 2 gemaak lyk
weersprekend te wees, maar dit is nie so nie.
Die vergrote funksies en verantwoordelikhede
van die staat moet so ontwerp word dat
tegelykertyd die klimaat verbeter word waarin
vrye-ondernemingsgees sy wesenlike bydrae tot
nasionale vooruitgang kan maak.

4. Net soos privaatsakeondernemings in 'n
gemeenskap met vrye ondernemings duideliker
doelwitte, meer beplanning en beter
koordinasie benodig soos hulle groei en soos
ekonomiese toestande moeiliker word, so is dit
ook van toepassing op die baie groot
organisasie — die staat. Top sakemanne en top
staatsamptenare moet ook baie nouer saamwerk
by hierdie beplannings-, koordinerende en
rigtinggewende funksies van die staat.

5. Kommunistiese state het definitief duidelik
omlynde langtermyndoelwitte (naamlik w§reld-
oorheersing op alle gebiede) en tewens effek-
tiewe beplanning en koordinerende masjinerie
om hierdie doelwitte te bereik.

6. Die Weste, die "vrye wereld" — of wat daarvan
oor is — het nie langtermyndoelwitte en ook
geen ooreenkomstige beplanning en
koordinerende masjinerie nie. ( Regerings in die
Weste, in die algemeen gesproke, het een
oorheersende doelwit en dit is om die massas
tevrede te stel sodat hulle weer ingestem sal
word by die volgende verkiesing. Die haas
ongelooflike en verontrustende vooruitgang van
kommunisme gedurende die afgelope 60 jaar
ten koste van die Weste kan dus beswaarlik as
verrassend beskou word.)
Spesifieke aanbevelings betreffende die moont-
like funksionering van 'n "geleide kapitalistiese
ekonomie", die onderskeie rolle van die staat en
van die privaat-sektor, en van grotere beplan-
ning en rigtinggewing deur die staat, ens., sal
gemaak word na die tweede 1975 Verandering-
Orientasie en Beplanningseminaar wat
gedurende Augustus in Kaapstad gehou sal
word.
Intussen kan die algemene gedagte uitgespreek
word dat nasionale doelstellings hulle nie alleen
moet bemoei met groei en die skep van nuwe
werksgeleenthede nie, maar hul ook ten doel
moet stel die daarstelling/uitbreiding/
versterking van 'n breed gebaseerde middelklas.
Hierdie doelbewuste omskep van "have-nots"
tot "haves" sal betekenisvol bydra tot politieke,
sosiale en ekonomiese stabiliteit.
Desentralisasie in die algemeen en tuisland-
ontwikkeling in die besonder is tipiese gebiede
waar die staat 'n meer rigtinggewende funksie
sal moet vervul — sonder om in te meng op die
gebied van die vrye onderneming natuurlik.
(Die Brasiliaanse regering, volgens inligting ver-
strek gedurende die seminaar, moedig aktief
ondernemers aan om "voorkeurindustriee" te
begin in ontwikkelende streke. Een sodanige
aanmoediging is blykbaar om toe te laat dat
sulke beleggings in totaal afgetrek mag word
van belasting.)
Betreffende die opleiding van Bantoe-
werknemers en die opbou van 'n Bantoe-
entrepreneursmiddelklas, is saamgestem dat die
privaatsektor te geneig is om dit te beskou as
die eksklusiewe verantwoordelikheid van die
regering. Dit is verkeerd. Die privaatsakesektor
het deel aan hierdie verantwoordelikheid.
Bantoes, veral tuisland-Bantoes, moet groot-
skaalse geleenthede gegee word om tegniese,
administratiewe en bestuursopleiding te
ontvang in blanke en Indier-ondernemings.
(Indien nodig, moet instromingsbeheer-
regulasies gewysig word om dit toe te laat.)

